
•    Nudar ita hotu hatene katak rai mak baze ba moris sosiedade Humano.   Tan 

ne’e husi jerasaun ba jerasaun iha mundo tomak ema sempre prekupa kona ba 

oin sa bele hetan asesu ba rai ou sai nai’n ba rai.  Konstituisaun RDTL artigu 54 

konsagra katak “Ema sidadaun hotu Timor-Leste iha direitu ba propriedade 

privadu iha Timor-Leste”.  Atu garante direitu nai’n ba rai ita presiza politika 

administrasaun rai ida nebe modernu no estabelese leis e regulamentus nebe 

diak hodi hametin direitu nai’n ba rai iha Timor Leste.  Hahu tinan 1999 to’o ohin 

loron Timor Leste la dauk iha sistema administrasaun rai nebe diak no la dauk 

iha lei rai nian rasik hodi fo definisaun nai’n ba rai.  Tan ne’e ema barak mak tur 

ho duvidas kona ba oin sa bele sai nain ba rai maske sira fiar katak sira mak nain 

duni ba rai ida.  Situasaun ida ne’e loke hela oportunidade hodi hamosu konflitu 

oi-oin iha komunidade tan hadau malu rai.  Konflitus tan hadau malu rai dala 

barak akuntese iha nivel Suco no Aldeia no iha mos Capital Distrito sira inklui, 

Dili.  Situasaun hanesan ne’e sempre difikulta mos dezenvolvimentu iha rai laran.  

Iha fatin barak akuntese katak bainhira projeitu la iha rai nia na’in mos la iha, 

ema husik abandona hela rai ne’e maibe bainhira projeitu iha ona, rai nia na’in 

mos sai barak liu no ema bar-barak husu kompensasaun.    



• Atu tulun hadia situsaun hirak ne’e mak iha tinan 2007 Guvernu Amerika, liu husi 

USAID fo apoiu ba Guvernu Timor Leste, liu husi Ministeriu da Justisa iha 

Direcção Nacional de Terras, Propriedades e Serviços Cadastrais (DNTPSC) hodi 

estabelese Programa Hametin Direitu ba Rai nebe hanaran“Ita Nia Rai”.  

Programa ne’e nia objetivu mak atu tulun dezenvolve sistema administrasaun rai 

liu husi prosesu foti dadus kona ba Rai no nain ba rai iha Timor Leste.   Prosesu 

ne’e nudar parte integrado ida husi prosesu atu hametin direitu na’in ba rai iha 

Timor Leste.  Objetivu husi prosesu foti dadus refere mak hodi kria baze ba 

dadus (Kadastro Nacional ba propriedade) nebe aban bain rua Guvernu sei uza 

hodi dezenvolve politika administrasaun rai no defini lei nain ba rai iha Timor 

Leste.  Guvernu sei uza duni baze de dadus ida ne’e atu halo avaliasaun tuir lei 

rai nian hodi fo rekuinesementu no fo titulu nai’n ba rai iha Timor Leste.  

Programa Ita Nia Rai hahu tiha ona nia atividades iha tinan 2008.  Durante ne’e  

Equipa ita nia rai konsege foti tiha ona dadus hamutuk mais aumenus 10.000 iha 

Capital Distritu Liquisa, Manatuto, Aileu, Baucau, Bobonaro no Oeccusi.  Ohin ita 

hotu orguilho tan ita bele hakat paso ida tan hodi lansa Programa ne’e iha 

Capital Distritu Lautem no lakleur tan sei hahu prosesu foti dadus rai 

no na’in ba rai ho sistematika iha ita nia fatin.  Hau hakarak fo parabens 

ba ita bo’ot sira hotu iha Capital Distrito Lautem nebe ho laran diak hodi simu 

presensa Programa Ita Nia Rai iha ne’e.  Ida ne’e hatudu katak ita bo’ot sira 

kontribui tiha ona hodi estabelese sistema administrasaun rai iha Timor Leste.  

Hanesan Director ohin, iha ne’e hau hakarak enkoraja ema hotu-hotu atu 

partisipa  iha prosesu kritiku ida ne’e ho dame e naun violensia.  Prosesu ne’e 

kritiku tan asunto rai nudar asunto ida nebe kompleksu ho nia dimensaun oi-oin 

maibe husu atu ita bele hakat liu prosesu kritiku ne’e ho dame.    

 

• Iha Mundo tomak, kestaun rai no propriedade sai nudar asunto ida ke komplekso 

no kritiku. Iha Timor-Leste, durante tempo naruk ema la dun barani hodi 

enfrenta kestaun rai.  Situasaun indefinida ne’ebe la diak ba ekonomia no 

investimento, no mos kauza tensaun sosial no konflitu. Maske nune’e ita hare 



katak durante Programa Ita Nia Rai halao nia kna’ar iha Capital Distritu 7 seim 

rejistu volensia tan hadau malu rai maibe nai’n ba rai barak mak partisipa tiha 

ona hodi fo deklarasaun nudar nai’n ba rai ho dame.  Ida ne’e hatudu katak povu 

iha korazem atu buka solusaun hodi hametin direitu ba rai.  Alende ne’e 

Programa Ita Nia Rai mos konsege tulun Ministeriu da Justisa liu husi DNTPSC 

hodi resulta Ante-projektu lei de terras nebe’e horas ne’e dadaun iha hela 

Konsellu Ministrus hodi halo diskusaun.  Bainhira aprova tiha iha Konsellu 

Ministrus Ante-Projeitu refere sei lori ba Parlamento Nacional hodi debate no 

aprova.  Ita hotu hein katak iha tempu badak ita bele lei rai nian ida hodi regula 

no administra rai no nai’n ba rai iha Timor Leste. Tan ne’e dala ida hanesan 

Director DNTPS hau reafirma hau nia apoiu no apresia servisu hamutuk ho 

Programa Ita Nia Rai hodi kontinua habelar tan Prosesu sukat rai iha Kapital 

Distrito seluk iha tinan oin mai.  DNTPSC, Ministriu da Justisa no Governo Tomak 

iha barani hodi enfrenta kestaun rai no propriedade iha Timor-Leste no Hau 

hakarak fo hatene hau satisfeitu no orgullosu tamba iha oportunidade atu lidera 

processo ida ne’e hamutuk ho kolega sira projetu Ita Nia Rai.  

 

• Obrigadu barak ba ita boot sira nia atensaun. 


